
परिवार में स्वर्गीय वातावरण कैसे बने?

*******

परिवार एक ऐसी संस्था है जिसके सदस्यों को सब प्रकार की सुरक्षा और प्रगति के निमित्त भरपूर सहायता मिलती है। इसके सूत्र संचालकों को यह अनुभव हस्तगत होता है कि किसी संगठन का सुसंचालन किस प्रकार किया जाय और विभिन्न स्तर वालों के बीच तालमेल किस प्रकार बनाकर रखा जाय।
समाज और व्यक्ति के बीच की एक कड़ी है—परिवार। समाज क्या है? अनेक परिवारों का संगठन। उसे व्यक्तियों का उपयुक्त स्तर का संगठन भी कहा जा सकता है। व्यक्ति और समाज जिस केन्द्र बिन्दु पर एकत्रित होते हैं उसे परिवार कहा जा सकता है। यदि इस संगठन की सुव्यवस्था चल पड़े तो इसे नर रत्नों की खदान भी कह सकते हैं।
परिवार अनायास ही बन जाता है। माता-पिता, भाई-बहिन, अंश-वंश के लोग तो उसमें होते ही हैं। सन्तान के अतिरिक्त पिता के सगे संबंधियों का समुदाय भी परस्पर एवं स्नेह सहकार के आधार पर उसी के अन्तर्गत निर्वाह करता है। इस प्रकार ताऊ, चाचा, ताई, चाची, भतीजी आदि का एक अच्छा खासा समूह एक साथ रहता और मिल जुल कर निर्वाह करता है। फलतः संयुक्त परिवार बन जाता है।
इसमें स्नेह सहयोग तो प्रधान है ही। भारतीय जनता के कृषि प्रधान होने के कारण भी इसकी उपयोगिता है। यह कार्य ऐसा है जिसके साथ अनेक छोटे बड़े बिखरे हुए कार्य जुड़े रहते हैं। उन्हें पूरा करने के लिए कितनों का ही सहयोग चाहिए। वयस्क सदस्य मिल जुलकर कृषि कार्य करते हैं। उन्हें मिलता तो भोजन वस्त्र ही है पर काम एक वेतन भोगी श्रमिक से कहीं अधिक करते हैं। फलतः सब का सामूहिक श्रम एकत्रित होकर पारिवारिक वैभव या सम्पदा बन जाता है। जिस पर सभी का अधिकार होता है सभी गौरवान्वित होते और उसकी सुविधा से लाभ उठाते हैं। साथ रहने से एक घर, एक चूल्हा, एक बुहारी, एक दीपक आदि से काम चल जाता है। खर्च की बचत होती है। एक दूसरे का सहयोग करते, हाथ बंटाते और आड़े समय में काम आते हैं। ऐसी ही और अनेक सुविधाएं, संयुक्त परिवार में मिलती हैं। जिनका सामूहिक सहयोग से चलने वाला गृह उद्योग है वे भी इस व्यवस्था के अन्तर्गत अधिक सुविधा अनुभव करते हैं। जुलाहे का काम ऐसा है जिसमें कई तरह के काम गुंथे होते हैं; उनमें महिलायें और बच्चे भी कुछ न कुछ सहायता करते हैं बालकों को परम्परागत अनुभव का लाभ मिलता है और वे आरम्भ से ही उसके अभ्यस्त होने के कारण बड़े होने पर नया व्यवसाय ढूंढ़ने के लिए मारे-मारे नहीं फिरते। भारतीय समाज का गठन ही ऐसा है जिसमें संयुक्त परिवार हर दृष्टि से सुविधाजनक रहते हैं। इसके प्रत्यक्ष लाभ भी हैं और परोक्ष भी। दैनिक कार्य विधि आसानी से निपट जाती है और किसी सदस्य की मृत्यु हो जाने पर उसकी पत्नी तथा बच्चों को अनाथ की तरह नहीं भटकना पड़ता। संयुक्त परिवार के सहयोग से उनकी नाव भी पार लग जाती है।
पाश्चात्य देशों की बात अलग है। उनने पृथक प्रकार की परम्परा अपनाई है। वयस्क होते ही बच्चे अपने स्वतंत्र घर बसा लेते हैं। अलग से आजीविका कमाने और रहने लगते हैं। इससे पति पत्नी अपनी कमाई पर गुलछर्रे उड़ाकर आरम्भ में तो बहुत प्रसन्न रहते हैं पर यह प्रसन्नता अधिक दिन नहीं टिकती। प्रसव होने पर जननी एक प्रकार से असहाय हो जाती है। उसे अपना शरीर और बच्चा संभालना ही कठिन पड़ता है। फिर घर के अन्य काम रसोई, सफाई व्यवस्था आदि कौन करे? वे सब पति के दफ्तर जाने से पहले या लौटने के बाद करने पड़ते हैं। बच्चे की हारी बीमारी में उन्हीं को रात-रात भर जागना पड़ता है। स्वयं बीमार हो जायें तो तीमारदारी के लिए किसी दूसरे से सहायता की आशा नहीं की जा सकती। बुढ़ापा तो और भी कष्टमय होता है। वह आयु ऐसी होती है जिसमें शरीर अपनी पूरी व्यवस्था स्वयं नहीं संभाल पाता, दूसरों की सहायता अभीष्ट होती है। घर का सूनापन भी खलता है। बुड्ढे बुढ़िया जब तक दो हैं तब तक भी एक दूसरे की कुछ देखभाल करते रहते हैं। एक के मर जाने पर दूसरा सर्वथा एकाकी असहाय रह जाता है। कमाऊ बच्चे तो पहले ही अपना घर बसा चुके होते हैं। वे अपने छोटे बच्चों को संभाल लें सो बहुत। वयोवृद्ध माता पिता न उन्हें सुहाते हैं और न किसी प्रकार की सहायता ही करते हैं। वे सम्पन्न देश हैं इसलिए अनाथ बुड्ढों और बालकों की साज संभाल किसी प्रकार—किसी हद तक हो जाती है। यदि वहां तक भी भारत जैसी निर्धनता और बेरोजगारी रही होती तो एक कमाए सब खायें वाली उक्ति कैसे चरितार्थ होती?

भारत जैसे देशों की स्थिति को देखते हुए संयुक्त परिवार प्रणाली सर्वश्रेष्ठ है। यद्यपि उनमें मनमानी उच्छृंखलता बरतने की दूसरों की परवाह न करने की छूट नहीं है, तो भी सब मिलाकर सीमित स्वतंत्रता और अनुशासनबद्धता का बन्धन रहते हुए भी लाभ अपेक्षाकृत कहीं अधिक है। आर्थिक दृष्टि से भी और सहकार की दृष्टि से भी। यह लाभ कम महत्व के नहीं हैं। यदि इनसे लाभान्वित होना है तो कुछ अनुशासन तो आरम्भ से ही निभाना पड़ता है, जो आदत में सम्मिलित हो जाने पर जीवन भर उपयोगी सिद्ध होता है।
मानवी प्रगति के आरम्भिक दिनों में ज्ञान और स्वभाव को उपयोगी बनाने की दृष्टि से अध्यापक और अभिभावक दोनों की ही समान आवश्यकता पड़ती है। अध्यापक प्रशिक्षण के सहारे ज्ञान वृद्धि करते हैं। खेल-कूद सांस्कृतिक कार्यक्रम आदि की सुविधा भी बनाते हैं, पर बच्चों का स्वभाव बनाना प्रधानतया पारिवारिक वातावरण का ही काम है। बच्चे स्कूल में तो कुछ घंटे ही रहते हैं। शेष सारा समय तो घर या पड़ोस में ही बीतता है यही वह उपयुक्त समय है जिसमें गुण, कर्म स्वभाव के व्यक्तित्व को विकसित परिष्कृत करने के बीजांकुर बोये जाते हैं। जहां पारिवारिक व्यवस्था नहीं होती मां-बाप अकेले ही रहते हैं। सो दिन भर रोटी कमाने के लिए निकल जाते हैं। उनके छोटे बच्चों का समय किराये के बच्चे खाने में कट जाता है पर प्यार किराये पर नहीं लिया जाता और न आत्मीयता के दबाव बिना वह सीखा सिखाया जा सकता है। जिसे व्यक्तित्व या स्वभाव की विशिष्टता कहते हैं। भारतवासी उस दृष्टि से भाग्यवान हैं कि उनमें अधिकांश को संयुक्त परिवार प्रणाली के अन्तर्गत रहना पड़ता है। बंधी बुहारी की तरह वे एक होकर रहते हैं। सभी जानते हैं कि तिनकों के सम्मिश्रण से मजबूत रस्सा बंटा जाता है और कच्चे धागे मिलकर उपयोगी कपड़ा बुनते हैं।
संयुक्त व्यवस्था के जहां अनेक लाभ हैं वहां कुछ दायित्व भी हैं। गृह संचालकों का, प्रतिभाशाली सदस्यों का यह काम है कि वे दूरदर्शिता अपनायें और घर का वातावरण ऐसा बनायें, जिसमें, छोटे बड़े सभी को सद्गुणों के अभ्यास का अवसर मिले और गुण गरिमा के आधार पर सभी समुन्नत बनें। इस दृष्टि से पंचशीलों का अत्यधिक महत्व है।
श्रमशीलता, मितव्ययिता, सुव्यवस्था, शिष्टता, सहकारिता की पांच विशिष्टतायें ऐसी है जो परिवार में रहकर ही ठीक प्रकार अभ्यास में उतारी जा सकती हैं। इन सद्गुणों की व्याख्या विवेचना तो कोई भी कर सकता है इनके लाभ भी बता सकता है पर काम इतने भर से नहीं चलता। इन गुणों को छोटे बड़े सभी के स्वभाव में उतारने की बात बन पड़े तो समझना चाहिए कि संयुक्त परिवार को वह श्रेय सौभाग्य मिला, जिसके लिए हर सदस्य को अनुशासन पालन का अंकुश स्वेच्छापूर्वक सहन और वहन करना पड़ता है।
प्रत्येक मनुष्य को परिश्रमी होना चाहिए। समय ही सच्चे अर्थों में जीवन सम्पदा है। उसका प्रत्येक क्षण कार्यरत रहकर बिताया जाना चाहिए। विश्राम के घंटे नियत रहें। इसके अतिरिक्त हलके भारी कामों को परस्पर गूंथते हुए इस प्रकार की दिनचर्या बनानी चाहिए जिसमें व्यस्तता बनी रहे। ठाली फिरने का अवकाश न मिले। यह ठालीपन ही वह दुर्भाग्य है जो मनुष्य को कुसंग में दुर्व्यसनों में फंसा देता है। उपयोगी कामों को यदि भार, बेगार समझकर न किया जाय वरन् एक प्रकार का खेल मनोरंजन बना लिया जाय तो वह भली प्रकार बन भी पड़ता है और रस आने के कारण भारी भी नहीं पड़ता।
खिलाड़ी मजदूर की तुलना में अधिक मेहनत से भाग दौड़ करते हैं। छोटे बच्चे भी इधर उधर उछल कूद करते रहते हैं। हिरन दिन भर चौकड़ी भरते और पक्षी फुदकते हैं। इनमें से कोई भी नहीं थकता वरन् श्रम में मनोरंजन का पुट लगा लेने पर उसे उल्लासमय बना लेता है। ऐसी ही आदत बचपन से घर के हर सदस्य में डाली जानी चाहिए। पसीने की बूंदें ही मोती हैं। उन्हीं के सहारे मनुष्य अनेक प्रकार की विभूतियां संचित करता है। पहलवान, विद्वान, धनवान, कलाकार आदि बनता है। यह बात यदि गंभीरतापूर्वक समझाई जा सके तो कोई व्यक्ति आलसी प्रमादी न बने। अपना बहुमूल्य समय निरर्थक न गंवाये।
दूसरा सद्गुण है; मितव्ययिता। पैसा बहुत सामर्थ्यवान है उसके बदले उत्थान और पतन, कुछ भी खरीदा जा सकता है। इसलिए वही खरीदना चाहिए जिसके बिना काम नहीं चल सकता है ऐसी एक भी वस्तु नहीं खरीदना चाहिए जिसके जिसके बिना काम चल सकता हो। पैसे को दुर्व्यसनों में, ठाट-बाट में, अमीरी के प्रदर्शन में, शृंगार में, चटोरेपन में, आवारागर्दी में, यारबाजी में खर्च कर डालना बुरी बात है। बचाये हुए पैसे को इस प्रकार खर्च करना चाहिए कि उससे अपना, परिवार का या समाज का प्रगतिपथ प्रशस्त होता हो। सादा जीवन उच्च विचार का सिद्धान्त अपना कर ही कोई श्रेष्ठ, सज्जन या समुन्नत बन सकता है। मनचले, बचकाने, ओछे और अदूरदर्शी ही पैसों की फुलझड़ी जलाकर तमाशा देखते पाये गये हैं। प्रगति के साधन जुटाने में, पग-पग पर पूंजी चाहिए और वह तभी जुट सकती है जब मितव्ययिता का स्वभाव बनाया जाय। पैसा उन्हीं कामों में खर्च किया जाय जिनकी नितान्त आवश्यकता है अथवा जो उज्ज्वल भविष्य की संरचना में सहायक होता है।
शिष्टता का तात्पर्य है अपनी विनम्रता का प्रदर्शन और दूसरों को सम्मान देना। इसी छोटे सूत्र के अन्तर्गत शिष्टाचार के अनेक नियमोपनियम आ जाते हैं। उनके लिए अलग से कोई विधान सीखने की आवश्यकता नहीं है। अपनी शेखी न बघारना, दूसरों के आगमन पर प्रसन्नता व्यक्त करना, अनेक सद्गुणों में से प्रसंगवश यदा कदा चर्चा कर देना, आतिथ्य में जल, सौंफ-सुपारी जैसी कुछ सस्ती वस्तुएं प्रस्तुत कर देना, विनम्रता और सज्जनता प्रकट करने वाले गुणों का आभास करा देना, आदि विशिष्ट जनों के व्यवहार में पाये जाने वाले गुणों को अपना लेने भर से कोई व्यक्ति शिष्ट समुदाय में गिना जा सकता है।
सुव्यवस्था का अर्थ है, कायदा-करीना, शऊर-सलीका, सुरुचि एवं प्रबन्ध। यह ऐसा सद्गुण है जिसे आगा पीछा सोचने और शतरंज की तरह जहां की तहां गोट फिट करने की समझदारी अपना कर ही सीखा जा सकता है। अपना शरीर, वस्तुएं, उपकरण आदि को संभाल कर सुन्दर सुव्यवस्थित ढंग से रखा ही जाना चाहिए। इसके अतिरिक्त दूसरों को भी कहीं चूकते पाया जाय तो यथा अवसर उसे वह करीना इस प्रकार समझा दिया जाय कि उसे भूल अनुभव हो जाय और बुरा भी न लगे। व्यवस्थापक होना संसार का सबसे बड़ा गुण है। इसी के आधार पर मिल, कारखाने ही नहीं परिवार भी ठीक तरह चलते हैं। बुद्धिमत्ता का सबसे बड़ा प्रमाण यह है कि कौन अपने जिम्मे लिए कामों को किस फुर्ती, समग्रता और सुहावने ढंग से करता है। लापरवाही, गैर जिम्मेदारी, कामों को आधा अधूरा छोड़ देने की आदत अपने साधनों और सहयोगियों का सही प्रयोजन के लिए सही उपयोग न कर पाना मन्द बुद्धि होने और फूहड़पन का चिन्ह है। संसार में बड़ा से बड़ा सम्मान और पद प्रबन्धक का है जो अपने को, अपने दायित्वों को सही तरीके से निभा सके। समझना चाहिए कि सोने चांदी जैसा बहुमूल्य व्यक्ति है। ऐसों की मांग हर जगह, हर क्षेत्र में बनी रहती है। ऐसे व्यक्ति कभी बेकार नहीं फिरते।
पांचवा गुण है—सहकारिता। स्मरण रहे—‘‘अकेला चला भाड़ नहीं फोड़ सकता।’’ कोई कितना ही प्रतिभावान, सदाचारी, सज्जन, क्यों न हो पर वह अपने साथी सहयोगी नहीं जुटा सका, सहयोग देने और लेने की कला से अपरिचित रहा तो समझना चाहिए कि सफलता के अवसर उसके दरवाजे पर आकर भी लौटते रहेंगे। ‘‘इक्कड़’’ पशु भी खतरनाक होता है। समूह में रहने वाले बन्दरों तक को छेड़ने की किसी की हिम्मत नहीं पड़ती। गायें जब झुण्ड बांध कर सामना करने खड़ी हो जाती हैं तो बाघ को भी दुम दबाकर भागना पड़ता है यों सहकार सदा ही सराहा गया है पर अगला समय तो ऐसा आ रहा है कि सहकारिता के बिना व्यवसाय भी न चल सकेंगे। उत्पादन भी न हो सकेंगे। संगठित गिरोह अपनी अनुचित मांगे भी मनवा लेते हैं। जब कि बिखरे हुए व्यक्ति एक-एक करके पिटते और मिटते रहते हैं। सहकार आदान-प्रदान के आधार पर चलता है। हम दूसरों की सहायता करते हैं, तभी दूसरे हमारे लिए कुछ करने को तैयार होते हैं। कर्तव्य और अधिकार का मिला जुला जोड़ा है। एक के साथ दूसरा गुंथा हुआ है। जो चाहता तो बहुत कुछ है; पर देना कुछ नहीं चाहता, उस कृपण को सदा खाली हाथ रहना पड़ता है। स्वार्थी होने का लांछन लगता है तो अलग।
उपरोक्त पंचशीलों को परिवार के सदस्यों को मात्र समझाया सुनाया ही न जाय वरन् ऐसा प्रयत्न किया जाय जिससे इन सब बातों का बार-बार उपयोग करने का अवसर मिले और वे उसके स्वभाव के अंग बनकर रहें।
इसके लिए यह तरीका सबसे अच्छा है कि घर के सब काम मिल जुलकर किये जायें। एक पंक्ति में बैठकर खाया जाय। इससे परस्पर सद्भावना बढ़ती है और उस अनावश्यक संकोच की दीवार टूटती है जिसके कारण एक दूसरे के साथ खुले मन से बात करने में सकुचाते हैं।
इन सद्गुणों के प्रशिक्षण का सीधा और सरल तरीका यह है कि घर के सब कामों को मिल जुलकर करने की आदत डाली जाय। आमतौर से घर के दैनिक कामों में सफाई, रसोई, कपड़ों की साज संभाल वस्तुओं को यथा स्थान लगाने जैसे काम प्रमुख होते हैं। इन्हें एकाध महिला के ऊपर न छोड़कर घर के सभी स्त्री पुरुष करने में जुट पड़ें और हिल मिलकर उन्हें निपटाये तो एक अत्यन्त मनोरंजक माहौल बन जाता है और सभी काम प्रायः एक दो घंटे में ही निपट जाते हैं। बाकी सारा समय गृह उद्योगों में, पढ़ने लिखने में या समाज सेवा में, घर की महिलायें भी लगा सकती है। उन्हें चौबीस घंटे घिरे रहने, दिन रात पिसते रहने जैसी शिकायत नहीं करनी पड़ती।
घर की पूरी सफाई एक महिला करे, इसकी अपेक्षा यह अच्छा है कि घर का एक-एक भाग सब लोग बांट लें या मिलकर एक साथ पूरी सफाई कर डालने की व्यवस्था करें। रसोई में एक शाक काटे, एक चूल्हा जलाये, एक आटा गूंथे, एक रोटी बेले, दूसरा सेके। यदि गरम-गरम खाने की आदत हो तो एक एक, दो-दो खाते चलें और अपने-अपने जूठे बर्तन मांजकर यथा स्थान रखते चलें।
घर के कपड़े एक साथ बड़े बर्तन में वाशिंग पाउडर डालकर उसमें भिगो दिये जायं। थोड़ी देर बाद उन्हें धोने का सिलसिला चलाया जाय। एक धोता जाय, दूसरा सुखाता जाय तो एक घण्टे में सारे घर के कपड़े साफ किये जा सकते हैं। सूखने पर लोहा करने की बात भी कुछ कठिन नहीं है। घर में कई इस्त्री हो तो उससे कई व्यक्ति लोहा करने में लगा सकते हैं। इस प्रकार सवेरे का शाम का काम मिल जुलकर करने से एक खेल मनोरंजन की तरह वह काम आसानी से निपट सकता है। किसी को भी भार अनुभव नहीं हो सकता।
जो खाता है उसे पकाना आना चाहिए। जो पकाता है उसे बर्तन साफ करना भी सीखना चाहिए। जो कपड़े मैले करता है उसे धोना क्यों नहीं आना चाहिए? कोई किसी का परावलम्बी क्यों रहे? स्वावलम्बन क्यों न अपनाया जाय? अपनी-अपनी वस्तु को साफ सुथरी और यथा स्थान क्यों न रखे? हर व्यक्ति अपना अलग-अलग काम करे—प्रथकता की नीति अपनाये, इसकी अपेक्षा यह क्या बुरा है कि सहकारिता की नीति अपनाई जाय और सब काम सब लोग मिलजुल कर करें? सहकारिता का सिद्धान्त इसी प्रकार पनपाया जा सकता है।
दो घरेलू उद्योग अनिवार्यतः हर घर में चलें—एक शाक वाटिका, दूसरा टूट-फूट की मरम्मत। आंगनबाड़ी हर घर में लगानी चाहिए। जगह कम पड़ने पर छप्परवाड़ी, छतवाड़ी भी लगाई जा सकती है। मकान पक्का हो तो पुरानी टोकरी, पेटी, बक्से, नांद, गमले आदि इस काम के लिए प्रयुक्त हो सकते हैं। मुफ्त की ताजी सब्जियां प्राप्त करते रहना एक अच्छा घरेलू उद्योग है। यह बारहों महीनों, मौसम के अनुरूप सब्जियां बोते रह कर सदा घर उगाई सब्जियों से काम चलाया जा सकता है। इससे उपार्जन पोषण की कला; रचनात्मक कला आती है और काफी पैसा बचता है। चटनी के लायक धनिया, पोदीना, मिर्च, अदरक जैसी वस्तुयें तो आसानी से लग सकती हैं। जगह हो तो एक दो नीबू के पेड़ भी लग सकते हैं। इस आधार पर चटनी के लायक सामग्री गमलों में ही लगाई जा सकती है।
दूसरा घरेलू उद्योग है टूट-फूट की मरम्मत। घर के स्टोव, लालटेन, बक्से, चारपाइयां आदि की मरम्मत घर पर ही हो सकती है। फटे जूते चप्पलों की मरम्मत और पॉलिश हो सकती है। इसके लिए छोटे-मोटे औजार आसानी से खरीदे जा सकते हैं और थोड़ी अकल लड़ाकर या किसी जानकार को बुलाकर यह कार्य आसानी से सीखे जा सकते हैं। चूहों के बिल, छल की दरारें, टूटे फर्श आसानी से सुधारे जा सकते हैं। यहां तक कि हर तीन महीने में पूरे घर की पुताई नीला थोथा डालकर हो सकती है। घर दमकता भी रहेगा और कीड़े-मोड़े के जमा होने जैसा खतरा भी न रहेगा। इसी प्रकार घर का फर्नीचर, किवाड़, खिड़कियां भी घर पर ही रंगी, पोती जा सकती हैं। चारपाइयां अक्सर टूटती और ढीली होती रहती हैं। उन्हें सुधारना और नये सिरे से बुनना कुछ भी कठिन नहीं है। थोड़े से अभ्यास भर की आवश्यकता है। इस आधार पर पुरानी फेंक कर नई खरीदने में जो ढेरों पैसा लगता है उसकी बचत हो सकती है। कपड़े सीने से लेकर धोने तक का काम आसानी से किया जा सकता है। धोबी आजकल तेजाब डालकर परिश्रम बचाने लगे हैं। ऐसी धुलाई बाहर कराने पर कपड़े की जिन्दगी आधी रह जाती है। यदि घर पर ही कपड़े सीना, रफू करना, बड़े कपड़ों में से छोटे निकालने जैसा कला कौशल सीख लिया जाय तो उससे काफी बचत हो सकती है। स्वेटर घर पर बुनने से मजबूत रहते हैं और बहुत दिन चलते हैं। ऊन भी असली लगाने से वे गरम भी पर्याप्त होते हैं। इन्हीं चीजों को बाजार में खरीदा जाय तो वे महंगी भी पड़ेंगी और क्वालिटी की दृष्टि से घटिया भी होंगी।
पुस्तकों की जिल्दें बनाकर यथा स्थान सुसज्जित ढंग से रखी जायं। मेजपोशों, तकियों को धोते बदलते रहा जाय तो काम भी ऐसा है जो देखने से सुहावना, स्वच्छ एवं सुरुचिपूर्ण लगते हैं। छोटी मोटी वस्तुयें फेंक देने की अपेक्षा उनसे दूसरे काम लिए जा सकते हैं। कद्दू के, खरबूजे के बीज छीलकर उन्हें ठंडाई के काम लाया जा सकता है। वे पीसने पर दूध का काम देते हैं।
बच्चे क्लास पास करने पर पुस्तकें संभाल कर रखा करें तो उन्हें पुरानी पुस्तकें खरीदने वालों के हाथों बेचा या किसी जरूरत मन्द को मुफ्त में दिया जा सकता है। लापरवाही से उन्हें गन्दा कर देना या फाड़ देने की उच्छृंखलता बच्चों को भी नहीं करने देना चाहिए।
परस्पर संभाषण में कोई किसी का अधूरा या असम्मान सूचक नाम न लें। या तो रिश्ता बताते हुए—पिताजी, माताजी, बुआजी, दीदीजी आदि संबंध सूचक नामों से संबोधन किया जाय, छोटों को पुकारना हो तो भी उनका नाम लेने के अतिरिक्त जी शब्द और जोड़ा जाय। इसका यह प्रभाव होता है कि बच्चे भी वैसा ही अनुकरण करने लगते हैं। ऐसे संबोधन से घर वालों को या बाहर वालों को सुनने में बहुत प्रिय लगता है। चाहे बच्चे छोटे ही क्यों न हों पर उन्हें तुम या आप कहकर बुलाना चाहिए। नाम भी पूरा लेना चाहिए। आधा अधूरा अपमान सूचक संबोधन के साथ बुलाने से उनके स्वाभिमान को चोट पहुंचती है और हीनता के भाव जागते हैं। अक्सर छोटी आयु में लाड़ प्यार से अपना बड़प्पन या अधिकार जताने के लिए इस प्रकार संबोधन किए जाते हैं पर पीछे उन्हें पड़ोसी और स्कूली साथी भी अपना लेते हैं और वह परस्पर बड़ी आयु तक चलती रहती है। होना यह चाहिए कि गुणपरक नाम रखे जायं ताकि बच्चा उसका अर्थ समझते हुए अपने को उसी प्रकृति का बनाने का प्रयास करे।
छोटे-छोटे कामों का दायित्व बच्चों को आरम्भ से ही सिखाना चाहिए। नियत स्थान पर नियत समय पर मल मूत्र का त्याग करना, अपने कपड़े, जूते, पुस्तकें आदि नियत स्थान पर रखना। सवेरे उठकर सबको नमस्कार करना आदि। इस प्रकार के अभ्यास से नियमितता की, अनुशासन की आदत पड़ती है। बाजार से हानिकारक वस्तुएं खरीदकर खाने के लिए पैसे देने की अपेक्षा यह कहीं अच्छा है कि बीच में भूख लगने पर घर की बनी वस्तुएं ही खाया करें। उन्हें थोड़ी मात्र में स्कूल जाते समय साथ रख दी जा सकती हैं। उन्हें खेलने-कूदने का, प्रकृति के सान्निध्य का, घूमने का भी अवसर देना चाहिए। अनुशासन में इतना अधिक नहीं कस देना चाहिए कि वे भविष्य में मिलने जुलने की प्रकृति ही गंवा दें और संकोची बन बैठें।
परिवार के सभी लोगों के बीच इतना खुलापन होना चाहिए कि अपनी या दूसरे साथी के मन की बात स्पष्ट कही जा सके। मन की बात मन में दबाये रहने से घुटन अनुभव होती है। कहते सुनते रहने से पक्ष या विपक्ष स्तर का कोई न कोई समाधान निकलता है और संकोच-संकोच में जो गलत धारणाएं बनती हैं, वे पनपने नहीं पातीं। खुले मन वाले परिवार एक दूसरे से अपनी इच्छा या दूसरों की गलती के सम्बन्ध में जो धारणायें बना लेते हैं उससे मनों में खाई बनती है और अवसर आने पर बुरी तरह फूटती है। यह बात मात्र बच्चों के सम्बन्ध में ही नहीं, बड़ों के बारे में भी है। ऐसी परम्परा पड़नी ही नहीं देनी चाहिए। मिल-जुल कर घर का काम करने, बाजार से कोई वस्तु खरीदनी हो तो घर के अन्य समझदार लोगों को भी साथ ले जाना चाहिए। ताकि सस्ते मोल में घंटियां या कम नाप तोल की चालाकी से वे परिचित हो सकें। वस्तुएं ठीक कीमत पर, ठीक स्तर की तोल नाप में पूरी लेने का अनुभव उन्हें होता रहे। अविश्वासी वातावरण में अदल-बदल कर विभिन्न स्थानों से वस्तुयें खरीदनी चाहिए, ताकि बाजार के व्यापारियों के उतार चढ़ावों का अनुभव होता रहे और जेब न कटे।
घरेलू सत्संग का कोई समय निकालना आवश्यक है। रात का समय इसके लिए ठीक पड़ता है। समाचार पत्रों में छपी घटनाओं में से जो सीखने लायक हों उनकी टीका, टिप्पणी, आलोचना, समीक्षा करने का अवसर उन्हें देना चाहिए जो विचार व्यक्त कर सकने जितनी बुद्धि अर्जित कर सके हैं। इस अवसर पर गांव, पड़ोस या समीपवर्ती क्षेत्रों में घटित हुई घटनाओं की समीक्षा भी की जा सकती है। एक तरीका प्रेरणाप्रद कथा कहानियां कहने का भी है। रूढ़िवाद और अन्ध विश्वास फैलाने वाले साहित्य का तो इस निमित्त चयन नहीं करना चाहिए। महापुरुषों के जीवन चरित्र संस्मरण, भले बुरे कार्यों के परिणाम भी साथ ही बताते चलने चाहिए। इस निमित्त प्रज्ञा पुराण की कथायें उद्देश्यपूर्ण हैं। उन्हें क्रमशः कहते और निष्कर्षों पर प्रकाश डालते हुए कहने सुनने की व्यवस्था बनाई जाय तो व्यावहारिक ज्ञान के अतिरिक्त कहने बोलने का अभ्यास भी बढ़ता है। बोलने की कला इस आधार पर सभी वयस्कों को सिखाई जा सकती है। अनावश्यक वाचालता के स्तर तक न पहुंचे तो वार्तालाप करने या वक्तृता देने की कला का जीवन में बहुत महत्व है। इसका अभ्यास रहने पर मनुष्य की चुप्पी साधने की दुर्बलता के कारण जो अन्याय सहने पड़ते हैं उनके अवसर कम ही आते हैं उनके हल निकल आते हैं। ध्यान रखने की बात इतनी ही है कि सौजन्य बना रहे। कटुता या तिरस्कार का भाव न आने पाये। वार्तालाप का आनन्द तभी है जब उसमें उत्तेजना न आने पाये सन्तुलन बना रहे और आगे वार्ता की भी गुंजाइश बनी रहे। वार्ता होती रहे और सौजन्य बना रहे। गलत फहमियाँ दूर होती रहें। इसी में उसकी शोभा है। यह अभ्यास आरम्भ से ही डालना चाहिए।
कुसंग से घर वालों को बचाना घर के समझदारों का काम है। आवारा लड़के अपने साथ अनेकों दुर्गुण लादे फिरते हैं और जिनके भी सम्पर्क में आते हैं उसे फुसलाकर अपनी दुरभिसंधियों का शिकार बना लेते हैं। ऐसी ही बुरी आदतें कुछ स्त्रियों में भी होती हैं। वे झूठी सहानुभूति दिखाती और घर में विग्रह खड़े करती हैं। घर के लोगों को उनकी कुचालों से समय रहते ही सावधान कर देना चाहिए, ताकि उनकी मैत्री केवल सज्जनता की प्रकृति वालों से ही हो। खेल के मैदान में, स्कूल में, सत्संगों, समारोहों में मिलने-जुलने की बात ठीक है। घरों पर आवागमन कम से कम ही रहे। इसका ध्यान रखा जाय।
समय का मूल्य समझने वाले, काम काजी लोग यारबाजी बहुत नहीं बढ़ाते और गप्प लड़ाने के लिए न किसी के घर जाते हैं, न बुलाते हैं। इससे व्यर्थ की बकवास में, निन्दा, चुगली में रस आने लगता है। इधर की बात उधर पहुंचती है और विग्रह विरोध का सामना करना पड़ता है। अतिथि सत्कार का खर्च भी कई बार तो इतना बढ़ जाता है कि घर के लोगों को आवश्यक खर्च में भी उससे कटौती करनी पड़ती है। घनिष्ठता में अपने यहां की कमजोरियां उजागर होती हैं और वे बाहर फैलती हैं। मित्र बनकर ही लोग उधार मांगते सब्ज बाग दिखाते और दुर्व्यसनों की आदत डालते हैं। आजकल के समय में जिनके जितने कम घनिष्ठ मित्र हैं वह उतना ही सुखी है। कोई समय था जब अधिक लोगों से मित्रता होना अच्छी बात समझी जाती थी। अब स्थिति उलट गई है। नाकारा लोग मित्रता का जाल फैलाते और भोले लोगों को फंसाकर उनका अनर्थ करते रहते हैं।
घर में शिक्षा, साहित्य और संगीत का मनोरंजन क्रम बना रहे, इसका प्रयत्न करना चाहिए। घर में चुनी हुई उपयोगी पुस्तकों का पुस्तकालय रहे। इसके निमित्त कुछ राशि नियमित रूप से निकालते रहनी चाहिए ताकि जीवन में उत्कृष्टता और व्यवहारिकता बढ़ाने वाले ज्ञान का एक भण्डार घर में जमा होता रहे। शिक्षित उन्हें पढ़ा करें और अशिक्षित उन्हें सुना करें। इसी प्रकार प्रेरणाप्रद गीतों का संगीत रूप में ज्ञान रहना चाहिए। छोटे-छोटे बाजों पर तालबद्धता का अभ्यास तो बहुत जल्दी ही हो जाता है। बड़ी आयु वाले छोटी आयु वालों को इस प्रकार पढ़ाया करें जिस प्रकार कि ट्यूशन वाले मास्टर पढ़ाते हैं। हर बड़ी आयु वाले अपने से कम आयु वालों को पढ़ाया करें तो घर में शिक्षा अभिरुचि की परम्परा ही चल पड़ेगी और अशिक्षा का अभिशाप घर से निरन्तर दूर होता रहेगा। सेवा सहकारिता का, आत्मीय जनों के प्रति कर्तव्य भावना का परिचय भी इस उपाय से मिलता है। इसी प्रकार सायंकाल पूजा कक्ष में सामूहिक भजन कीर्तन का प्रचलन चलता रहे। इस आरती कृत्य को एक धर्म परम्परा के रूप में अपना लिया जाय तो धार्मिकता का वातावरण भी बनता है और संगीत का अभ्यास भी होता है। घर में संगीत के उपकरण भी रहें और किसी एक दो को यह दायित्व सौंपा जाय कि वे घर में संगीत का शौक छोटे बड़े रूप में सभी को लगाने का प्रयत्न करें। इससे सरसता उभरती है और भावुकता को प्रश्रय मिलता है। सुरुचि और कलाकारिता की अभिवृद्धि होती है।
नया गृहस्थ नये विवाह से बनता है संयुक्त परिवार प्रायः तभी तक रहता है जब तक बच्चे कमाऊ नहीं हो जाते और बड़े बूढ़ों की साज-संभाल का संयुक्त दायित्व भी बना रहता है। बड़े बूढ़े नहीं चाहते कि उनका ऐसा उद्यान उन्हीं के सामने बिखर जाय। इसी प्रकार व्यवसाय का आर्थिक पक्ष भी इसी में सधता है। शर्त एक ही है कि स्त्रियां आपस में लड़े झगड़े नहीं और घर के कामों में रस लेती एवं उत्साह दिखाती रहें। सद्भाव, सहयोग बनाये रहें। इसमें कमी पड़ने या विग्रह चल पड़ने की स्थिति में पृथक रहना ही एक मात्र उपाय रह जाता है। बात बढ़ जाती है तो व्यवसाय भी अलग-अलग करने पड़ते हैं। युवाओं की महत्वाकांक्षायें प्रायः अपना स्वतंत्र पुरुषार्थ करने और अपनी कमाई का लाभ स्वयं ही लेने की होती है। देर सवेरे में प्रकट और कार्यान्वित होकर भी रहती है।
ऐसी स्थिति आने से पूर्व बटवारा कर लेना चाहिए। अच्छा हो कि घर के समझदार लोग इस व्यवस्था को अपने सामने ही बना दें ताकि पीछे मनोमालिन्य और विग्रह खड़ा न होने पाये। मोटे कानूनी हिसाब से सबको समान बटवारे का प्रचलन है पर नैतिक तकाजा दूसरा है। जो नाबालिग हैं, जिन कन्याओं का विवाह होना है, जो स्त्रियां बिना कमाऊ हैं उनकी व्यवस्था के लिए आवश्यक अंश पहले निकाल लिया जाय और जो कमाऊ हैं या जिनके पीछे जिम्मेदारियां नहीं हैं, उन्हें आवश्यकताओं को ध्यान में रखते हुए कम दिया जाय। जो सम्मिलित परिवार की कमाई से अधिक पढ़ लिखकर पहले ही कमाऊ हो चुके हैं उनका हिस्सा नाम मात्र का रह जाता है। क्योंकि वे समय से पहले ही अपना शेयर ले चुके। जिन्हें कृषि आदि से कम पढ़े होने के कारण जिन्दगी काटनी है। उनका आधार उनसे न छीना जाय। कानूनी बंटवारा गलत है। न्यायोचित तथ्यों को ध्यान में रखते हुए विशेषतया असमर्थ पक्ष के लिए विशेष सुविधाओं का ध्यान रखते हुए जो निर्णय किया जाता है वही न्यायोचित है।
विवाह को नये गृहस्थ का आधार मानकर चलना चाहिए। उन्हें आगे चलकर स्वतंत्र गृहस्थ बनना ही पड़ता है। इसलिए पति-पत्नी के बीच असाधारण घनिष्ठता होनी चाहिए। दोनों में से प्रत्येक को अपने स्वार्थ गौण और साथी की आवश्यकताओं को प्राथमिकता देना चाहिए। मनोमालिन्य, विग्रह, असहयोग इसी कारण उपजता है कि पुरुष प्रधान समाज की मध्यकालीन परम्परा का अनुमान करते हुए पुरुष अपना विशेषाधिकार मानते हैं और पत्नी को बिना उचित अनुचित का विचार किए आज्ञा पालने के लिए बाधित करते हैं। उसे जितना स्नेह सम्मान और सहयोग मिलना चाहिए उतना नहीं देते उपेक्षा बरतते हैं। फलस्वरूप लोक-लाज या बच्चों सम्बन्धी विवशता के कारण वे किसी तरह जिन्दगी के दिन तो गुजार लेती हैं पर दोनों के बीच वह सद्भाव नहीं बन पाता जो दाम्पत्य जीवन का मूलभूत आधार है।
रंग रूप में कमी अथवा दहेज कम मिलने जैसी बातों को लेकर उपेक्षा अपमान जैसी बात तो जुबान पर आने ही नहीं देना चाहिए। आजीवन कृतज्ञ रहना चाहिए कि वह अपने माता-पिता का घर छोड़ कर उनकी, उनके परिवार की सेवा करने आयी और मात्र अन्न वस्त्र लेकर प्रसन्न रह रही है। उसके श्रम सहयोग का मूल्यांकन किया जाय तो भी वह उतना भारी बैठता है कि बदले में ससुराल के समस्त परिवार का विशेषतया पति को उसका कृतज्ञ होना चाहिए और उस कृतज्ञता की समय समय पर चर्चा भी होती रहनी चाहिए।
वधू अपने पिता के घर से जिस स्थिति में आई थी उसकी तुलना में उसके स्वास्थ्य शिक्षा, अनुभव एवं प्रसन्नता व सुविधा में अभिवृद्धि ही होती रहे, कमी न पड़े। इसका ध्यान उस समूचे परिवार को रखना आवश्यक है।
यह कल्पना मूर्खतापूर्ण है कि यौनाचार में अतिवाद बरतने से पुरुष का पौरुष्य प्रकट होता है या नारी को संतोष मिलता है। इस दिशा में अधिकाधिक संयम बरता जाना चाहिए और वार्ता विनोद के आधार पर आत्मीयता बढ़ानी चाहिए। स्मरण रखने योग्य बात यह है कि यौनाचार में अतिवाद अपनाने से नर की अपेक्षा नारी के कोमल अंगों पर अधिक दबाव पड़ता है और जननेन्द्रिय सम्बन्धी प्रदर आदि कई बीमारियां आरंभ से ही लग जाती हैं।
बच्चों की संख्या अधिक या जल्दी-जल्दी बढ़ने देना स्त्री के ऊपर प्रत्यक्ष अत्याचार है। इससे उसके स्वास्थ्य का सर्वनाश होता है और सोने भर को पूरा समय न मिल पाने पर उसका कचूमर निकल जाता है। उठती जवानी में ही बुढ़ापा घेर लेता है। गर्भावस्था के नौ महीने अपच, अशक्तता, दबाव तनाव से भरे रहते हैं। प्रसव कष्ट एक प्रकार से मृत्यु तुल्य ही होता है। अनेकों स्त्रियां तो उसी व्यथा में अपने प्राण गवां बैठती हैं। बच्चे को दूध पिलाने में उन्हीं का रक्त सफेद दूध बनकर खर्च होता है। इसलिए विवाह के जितने अधिक पश्चात् बच्चों की बात सोची जाय उतना ही अच्छा है। कुछ दिन उसे दाम्पत्य जीवन की सरलता अनुभव करने का अवसर मिलना चाहिए। विवाह के उपरान्त जल्दी ही बच्चा पेट में आ जाने पर तो उनकी व्यथा बढ़ जाती है। विवाह की दाम्पत्य घनिष्ठता का तो अवसर मिल ही नहीं पाता।
इस अत्याचार का भार लादने की प्रत्यक्ष शिकायत वे भले ही करें पर उनका अचेतन मन पति की इस मूर्खता पर खीजता ही रहता है और उदासी, उपेक्षा खीज का सिलसिला चल पड़ता है। सच तो यह है कि इस बढ़ती आबादी के दिनों में जो बिना बच्चे उत्पन्न किए रह सकते हैं वे सच्चे अर्थों में देश भक्त और विचारशील हैं। इतना न बन पड़े तो भी एक या दो बच्चों के उपरान्त प्रजनन प्रक्रिया से छुट्टी पा लेनी चाहिए। इसमें स्त्री की अपनी शारीरिक और मानसिक उन्नति का अवसर मिलता है और बच्चों की समुचित देखभाल होने तथा उन्हें सुयोग्य बनाने का भी अवसर मिलता है।
अधिक बच्चे उत्पन्न करना इस जमाने में एक अनाचार है। इससे जननी का स्वास्थ्य चौपट होता है पिता के ऊपर आर्थिक दबाव बढ़ता है। परिवार के अन्य लोगों के मुंह का ग्रास छिनता है। समुचित देखभाल न हो पाने के कारण बच्चों का भविष्य बिगड़ता है और साथ ही समूचे देश की अर्थ व्यवस्था बिगाड़ने का देश द्रोह जैसा पाप बढ़ता है।
बढ़ती जन संख्या समूचे समाज के लिए एक अभिशाप है। सरकार उनकी शिक्षा, स्वास्थ्य आदि सुविधाएं बढ़ाने के लिए भारी टैक्स लगाती है। फलतः गरीबी बढ़ती है। इतने पर भी जितना प्रबन्ध हो पाता है उसकी तुलना में जन संख्या आगे निकल जाती है। फलतः बढ़े-चढ़े प्रबन्ध करने पर भी पिछड़ापन बढ़ता ही जाता है। सुविधाओं की वृद्धि और आवश्यकताओं की पूर्ति हो ही नहीं पाती। इन सब तथ्यों को ध्यान में रखते हुए उस मूढ़ मान्यता को भूल ही जाना चाहिए कि पुत्र होने पर वंश चलता है। पिण्डदान मिलता है, आदि-आदि। कोई समय रहा होगा जब जनसंख्या बहुत कम थी और जंगल अंधाधुंध थे तब सब प्रकार की सुविधाएं प्राप्त थीं। कृषि कार्य के लिए घर के अधिक सदस्यों की आवश्यकता थी। पर अब तो स्थिति बिलकुल उल्टी हो गई है। इन दिनों किसी को भी बच्चे उत्पन्न होने की खुशी नहीं मनानी चाहिए कि कुछ लाभ या श्रेय मिला। वरन् गम्भीर होना चाहिए कि इसके वयस्क, विवाह, स्वावलम्बी होने का इतना खर्च सिर पर लद गया कि जिसे जुटाने के लिए कितनी चिन्ताएं करनी पड़ेंगी और उसके लिए कितने भले बुरे उपाय अपनाने पड़ेंगे। यदि बच्चों का दबाव न हो तो अपनी कमाई को परमार्थ कार्यों में लगाकर कोई भी व्यक्ति प्रचुर मात्रा में आत्म संतोष और परमार्थी होने का यश अर्जित कर सकता है।
जिन लोगों की आर्थिक स्थिति अच्छी नहीं है अतिवाद अपनाकर छोटी ही आयु में कितने ही बच्चे पैदा कर लेते हैं। ऐसे व्यक्ति यदि भरी जवानी में मर जायं तो उनके स्त्री बच्चों की कितनी दुर्दशा होती है इसे भुक्त भोगी ही जानते हैं। उन सबका बिलखना उस मृतक को जलते नरक में भूनना होगा जिसने व्यवस्था किये बिना इतने बच्चे पैदा कर डाले। अच्छा हो हर बच्चे के पीछे दस-दस हजार का बीमा कराया जाता रहे उससे कम से कम प्रगति न सही उनकी उदर पूर्ति तो होती रहेगी। इतनी कठिनाई पर विचार न करते हुए जो प्रजनन कर्म में लगे रहते हैं उन्हें कुत्ते जैसे पशुओं की उपमा दी जानी चाहिए जो हर साल कई-कई बच्चे जनते हैं और वे सभी भूखे प्यासे मरते रहते हैं।
परिवार की सुव्यवस्था बनाकर परिवार के सदस्यों को स्वावलम्बी और सुसंस्कारी बनाना चाहिए। उत्तराधिकार में बड़ी सी दौलत छोड़कर उन्हें आलसी, प्रमादी, दुर्व्यसनी और परस्पर कलह करने वाली नहीं बनाना चाहिए। उठती उम्र में ही यदि एक दो बच्चे पैदा करके संतोष कर लिया जाय तो पचास-पचपन वर्ष की आयु आने से पूर्व ही बच्चों को स्वावलम्बी बनाकर निश्चिन्त हुआ जा सकता है। ढलती आयु में भारतीय संस्कृति के अनुरूप वानप्रस्थ लेकर जीवन के उत्तरार्ध को परमार्थ प्रयोजन के लिए उत्सर्ग किया जा सकता है। लोक और परलोक को सुख शान्तिमय बनाने का यही तरीका है।
हिन्दु धर्म वर्णाश्रम धर्म है। इसमें वानप्रस्थ को मेरुदण्ड कहा गया है। सुयोग्य लोकसेवी समाज को अवैतनिक रूप से मिलते रहें तो उसका सर्वतोमुखी प्रगतिशील होना स्वाभाविक है। पूर्ण समय के गुजारे का प्रबन्ध न हो पाये तो किसी संस्था के अनुशासन में रहकर लोक कल्याण के कामों में निरत रहा जा सकता है। इस प्रकार ढलती आयु का श्रेष्ठतम सदुपयोग हो सकता है और परलोक सुधर सकता है। जब तक अपने देश में वानप्रस्थ परम्परा जीवित रही तब तक यह देश सेवा साधना में निरत लोगों के अनुग्रह से तैंतीस कोटि नागरिकों को तैंतीस कोटि देवताओं के समतुल्य बनाये रहा और यह भारत भूमि स्वर्गादपि गरीयसी बनी रही। अब तो लोक सेवा की बात मूर्खता मानी जाती है। हर व्यक्ति वेतन चाहता है और उस वेतन के साथ जुड़े हुए उत्तरदायित्वों को पूरा नहीं करता इसलिए सरकारी कर्मचारियों की भारी संख्या होते हुए भी आध्यात्मिक तो क्या भौतिक प्रगति का वैसा तारतम्य नहीं बैठता जैसा कि बैठना चाहिए।
कर्तव्यनिष्ठा की बात हमें जीवन के आरंभिक दिनों से ही सीखनी, सिखानी और अनुभव में उतारनी चाहिए ताकि बड़े होने पर वे विशेषतायें स्वभाव में सम्मिलित हो जायं। स्मरण रहे कि किन्हीं तथ्यों को स्वभाव में सम्मिलित कर देना या करा देना बहुत बड़ी बात है। वह छोटी आयु में जितनी अच्छी तरह हो सकता है उतनी बड़ी उम्र पर नहीं हो सकता। गीली लकड़ी मोड़ी जा सकती है। गीली मिट्टी से बर्तन बन सकते हैं पर उनके सूख जाने पर तो टूटने की बात हाथ रह जाती है। इस दृष्टि से 12 से 18 वर्ष तक की आयु ऐसी है जिसे जीवन निर्माण की दृष्टि से अत्यन्त उपयोगी कहा जा सकता है। उस अवधि में विचारशीलता उगे तो समूचे जीवन के सही तरीके से व्यतीत करने, की योजनाएं बन सकती हैं और निभ सकती हैं। तब सामयिक कठिनाइयों का सामना भी कम ही करना पड़ता है। अन्यथा जिनने योजनाबद्ध जीवन नहीं जिया है उनके लिए यह अति कठिन है कि अप्रत्याशित घटनाओं का सामना और समस्याओं का समाधान करते रहें।
बड़े बूढ़ों का सम्मान करना, उनकी आवश्यकताओं, समस्याओं का प्रबन्ध करना, समय-समय पर सम्मान प्रदर्शित करना दो कारणों से आवश्यक है। एक तो यह कि उनके द्वारा पिछले दिनों की गई सेवा सहायता का ऋण उतारना है। दूसरे यह कि नई पीढ़ी को दृश्यमान प्रशिक्षण मिलता है कि बड़ों के साथ कैसा व्यवहार करना है। आज का जवान कल बूढ़ा बनने वाला है। तब उसे अपनों से छोटों की सहायता आवश्यक होगी। वह समय पर उपलब्ध होती रहे। इसके लिए छोटों के सामने वे आदर्श उपस्थित करने चाहिए जिसे देखकर वे यह सीखें कि बड़ों के साथ किस प्रकार का बर्ताव एवं शिष्टाचार का निर्वाह करना चाहिए। जो अपने बड़ों की उपेक्षा करते हैं उन्हें अपना समय आने पर उसी प्रकार का तिरस्कार सहना पड़ता है।
समूचे परिवार से उपयुक्त विचार विनिमय के लिए समय निकालना चाहिए। उन्हें भूतकाल की परिस्थितियों और भावी योजनाओं से अवगत करना चाहिए ताकि वे लोग घर की तरह स्थिति से परिचित रहें और अपनी महत्वाकांक्षाओं के सम्बन्ध में यह सोच सकें कि वर्तमान परिस्थितियों में क्या सोचना और क्या करना उचित है। जहां तक किसी के दोष दुर्गुणों की बात कहने का प्रश्न है वहां यह उचित है कि उस बात को एकान्त में इस प्रकार कहा जाय जिसमें उसे अपमान नहीं सत्परामर्श प्रतीत हो और अपनी भूल सुधार लें। सबके सामने निन्दापरक शब्दों में कहना-सुनना करने से बात बिगड़ती है। सुधार होने की अपेक्षा बात प्रतिष्ठा का प्रश्न बन जाती है और प्रतिरोध एवं विग्रह का वातावरण बनाती है। परामर्श देने की परोक्ष शैली उत्तम है। किन्हीं अन्यों के उदाहरण प्रस्तुत करते हुए बात इस प्रकार कहनी चाहिए कि सबके लिए भी उपयोगी हो और साथ ही जो भूल करता है उसे सुधारने के लिए संकेत मिल जाय। इसके उपयुक्त आदर्शवादी उदाहरण महामानवों के जीवन वृत्तान्तों में मिल सकते हैं। उस प्रकार की पुस्तकें घर में रहनी चाहिए और जिस प्रसंग को उभारना हो उस पर विशेष रूप से निशान लगाकर पढ़ने के लिए दुबारा देनी चाहिए। यह तरीका अपेक्षाकृत अधिक लाभदायक है। प्रज्ञा पुराणों में तो वर्तमान समय के अनुरूप उदाहरणों की भरमार है उनमें हर स्तर के उत्तम उदाहरण ढूंढ़े जा सकते हैं।
शिक्षण का सबसे अच्छा तरीका अपना उदाहरण प्रस्तुत करना है। परिवार के वरिष्ठ एवं प्रतिभाशाली लोगों के लिए यह गुंजाइश नहीं है कि वे कोई अनैतिक स्वेच्छाचार करते। इससे उनकी दूसरों को अच्छी शिक्षा देने की क्षमता समाप्त हो जाती है।
परिवार के प्रभावशाली सदस्य यदि अपना उदाहरण प्रस्तुत न करें तो घर के छोटे सदस्यों पर मात्र शिक्षा देने भर से काम न चलेगा। उपदेशों को लोग मनोरंजन समझते हैं उनसे प्रेरणा ग्रहण करने लायक उनकी मनःस्थिति नहीं होती। मनुष्य अनुकरणीय स्वभाव का है। बन्दर की तरह वह भी नकल उतारना जानता है। क्या कहा गया? इसे सुनने की अपेक्षा यह देखा जाता है कि क्या-क्या किया जा रहा है? जो किया जा रहा है वही मर्म स्थल होता है। बाप दिन भर हुक्का गुड़गुड़ाता रहे और बेटे को छिपकर बीड़ी पीने के लिए मना करे तो वह उपदेश गले न उतरेगा। सोचा जाता है कि यदि तम्बाकू पीना वस्तुतः बुरा होता तो बाप स्वयं क्यों पीता? वह दुनिया का दुरंगापन देखता है और सोचता है कि हाथी के दांत दिखाने के अलग और खाने के अलग होते हैं। दुनिया की कथनी और करनी में अन्तर रहता है। इस मान्यता के उपरान्त बच्चे झूठ बोलने लगते हैं। पूछने पर अपराध स्वीकार नहीं करते। उसे छिपाते हैं और दुर्व्यसनों के लिए पैसा या तो चुराते हैं या झूठ बोलकर किसी बहाने मांगकर ले जाते हैं। इस प्रकार चुपके-चुपके उनमें कुसंग, जुआ, सिनेमा, आवारागर्दी आदि दोष पनपते रहते हैं जब तक प्रकट होते हैं तब बुरी आदतें परिपक्व हो जाती हैं और प्रकट होकर चर्चा का विषय बन जाती हैं।
इन सबसे परिवार को बचाना है तो परिवार संचालकों पर यह दायित्व आता है कि अपना चरित्र व्यवहार शालीनता युक्त रखें। क्रोध में आपे से बाहर होकर दूसरों को विद्रोही न बनायें। प्रतिकूलता दृष्टिगोचर होने पर भी अपने को संयत रख, सुधारने समझाने का ऐसा तरीका अपनायें जिसमें आत्मीयता और शुभचिन्तकता का गहरा पुट लगा हुआ हो। सुधारने का यही तरीका कारगर होता है। सभी में जन्मजात रूप से स्वाभिमान की आकांक्षा होती है। उस पर चोट लगने से मनुष्य तिलमिला उठता है और फिर अपने व्यवहार को प्रतिष्ठा का प्रश्न बनाकर अपने पक्ष पर प्रत्यक्ष या परोक्ष रूप से अड़ जाता है। ऐसी स्थिति नहीं ही आनी देनी चाहिए कि सांप मरे न लाठी टूटे की कहावत चरितार्थ हो। सुधार का उद्देश्य भी पूरा हो जाय और झगड़े झंझट का अवसर भी न आवे।
परिवार में अकसर नई पीढ़ी और पुरानी पीढ़ी के बीच खींच तान चलती है। नई पीढ़ी अपने ढंग से रहना चाहती है। उसे पश्चिम के तौर तरीके पसंद हैं। उठती आयु के लड़कों में ही नहीं लड़कियों में भी अपना रहन-सहन, स्वतंत्र, स्वच्छंद रखना चाहती हैं। उन्हें सादगी से रहने और पुरानी परिपाटी अपनाने के लिए एक सीमा तक ही झुकाया समझाया जा सकता है। इसलिए प्रयत्न यह होना चाहिए कि अड़ने की स्थिति न आने पावे। मध्यवर्ती समझौता करके इस प्रकार काम चलाया जाय कि बात टकराने की स्थिति तक पहुंचने से पहले ही संभल जाय।
----***----

*समाप्त*

